
● 2 декабрьдә Казанда рәсми төстә республика иҗтимагый-сәяси «Политзавод» проектының мәгариф программасы ачылды. Проектта катнашучылар алдында ТР Дәүләт Советы Рәисе урынбасары Римма Ратникова һәм ТР Президентының Эчке сәясәт буенча департамент җитәкчесе урынбасары – Гражданлык җәмгыяте институтлары белән багланыш буенча идарә җитәкчесе Роман Беляков чыгыш ясады. 

Беренче ачык лекцияләр вакытында лекторлар республика парламентаризмы, сәяси системасы, күппартиялелек һәм социаль-икътисади перспективалар мәсьәләләренә кагылдылар. 

Римма Ратникова, Татарстан парламентының вице-спикеры буларак кына түгел, «Бердәм Россия»нең Татарстан бүлеге сәркатибе урынбасары буларак та тыңлаучыларга партиядә сәяси көндәшлек һәм партия составын яңарту турында кызыксынулары турында сөйләде. «Әгәр дә партия составы яңарып тормаса, аның перспективасы өметсез. Без сәяси көндәшлек яклы – ул «Бердәм Россия»не үстерү өчен кирәк"», – дип билгеләп үтте Римма Ратникова. 

Шулай да лекциянең төп темасы булып, Татарстан парламентаризмы эшчәнлеге буенча сораулар булды. «Узган ел республиканың Дәүләт Советы үзенең 25 еллыгын билгеләп үтте. Бу еллар эчендә законлылык эшчәнлегендә уникаль тәҗрибә тупланды, әлеге тәҗрибә хәзер федераль дәрәҗәдә һәм башка төбәк коллегалары тарафыннан да кулланыла», – диде вице-спикер. 

Лекциядә республиканың икътисади уңыш алымнары, парламент эше перспективалары һәм, билгеле, партиянең үз сайлаучылары алдындагы җаваплылыгы яктыртылды. «Политзавод» проектына килгәндә, Римма Ратникова: «Татарстанда МГЕР федераль штаб проектын тормышка ашыруда иҗади якын киленде. Бездә яшьләр өчен өстәмә шартлар тудырылды», дип җиткерде. 

«Бердәм Россия» Татарстан төбәк бүлеге башкарма комитеты җитәкчесе Андрей Кондратьев сүзләренчә, «Политзавод» – Татарстан өчен кадрлар әзерләү проекты ул, үзенә күрә кадрлар резервы. Бирегә, ул әйткәнчә, үзен тормышка багышларга һәм уңышлы сәясәтче булырга теләүчеләр килә. 

Журналистларга ул проект идеяләренең кызыклы, бигрәк тә «Бердәм Россия» өчен диде. «Узган ел проектка килгән яшьләр тарафыннан әйтелгән идеяләр сайлау кампаниясе кысаларында тормышка ашты. Проектта катнашучыларның идеяләре күп. Хәзер «Яшь гвардия» дә яңарып килә. Һәм яшь гвардиячеләрнең грантлы проектлары "Бердәм Россия"» тарафыннан тормышка ашырыла. 

Андрей Кондратьев бу сезонда «политзаводчыларга» лекцияләрне «иң яхшы сәяси спикерлар һәм сәясәттәге билгеле кешеләр» укыячак, дип белдерде. «Без сәясәткә баручы күп кенә яшь кешеләр һәм бик күп креатив идеялар булыр дип көтәбез», – дип өстәде ул. 

● 2 декабрьдә Апаста Татарстан Республикасы Дәүләт Советы депутаты Татьяна Воропаева халыкны кабул итте.

Татарстан Дәүләт Советы депутаты, “Бердәм Россия“ партиясе рәисе Дмитрий Медведевның җәмәгать кабул итүләр буенча төбәк җитәкчесе Татьяна Воропаевага апаслылар үзләрен борчыган һәм кызыксындырган сораулар белән мөрәҗәгать иттеләр. Кабул итүләргә килгән, пенсионерлар Союзының җирле бүлеге рәисе Фәрит Кәлимуллин яшьләрне авылда калдыру, өстәмә эш урыннары булдыруга игьтибарны тагын да арттырырга кирәклеген ассызыклады. Ул шулай ук район почта бүлегенең эш сәгате иртәнге сәгать тугызда гына башлануына, авыллардан килүчеләрнең иртүк ишек төбендә көтеп торуларына борчылуын белдерде. Татьяна Воропаева шул минутта ук тиешле җитәкчеләр белән элемтәгә чыкты һәм почтаның иртәнге сәгать сигездән эшли башлаячагын әйтте.

Районга тагын бер бассейн кирәклеге турында да сүз булды. Музей директоры Рәмис Ногманов районның чисталыгы, экологияне кайгыртып куәтле чистарту җайланмасы кирәклеге турында сорау белән керде. “Хәзерге җайланма үз ролен үтәсә дә, ул 15 ел элек төзелгән. Аннан соң районда никадәр күпкатлы йортлар артты“, – диде ул.

Хезмәт ветераны Рәшит Шәйхиев ял итү зонасы булдыруга кагылышлы сорау бирде. Район ветераннар советы рәисе Мәнфүсә Хәкимҗанова кайбер җирлек ветераннары үтенечен истә тотып су трубаларын алмаштыру зарурлыгы турында сөйләде. Шулай ук кайсыбер авыл җирлекләре рәисләре урын өстендә ятучы авыруларга памперслар җитмәвенә борчылуларын белдерделәр. Бу сорауга да кабул итүләр барышында җавап алынды. 

Депутат Татьяна Воропаева һәр сорау, тәкъдим игътибарга алыначагын әйтеп үтте.
● 6 декабрьдә Татарстан Президенты карамагындагы Милләтара һәм динара мөнәсәбәтләр советы утырышында Татарстан Дәүләт Советы Рәисе Фәрит Мөхәммәтшин әлеге мәсьәләләрдә республикада барлык резервларның да кулланылмавын, ә иҗтимагый берләшмәләр һәм оешмалар эшчәнлеген бу эшкә тарту гаять мөһим булуын билгеләп үтте. 

«Миңа калса, әлеге эшкә уннарча мең кешесе булган тагын берничә җәмәгать структурасын тартырга була. Минем Татарстан муниципаль районнарында һәм шәһәрләрендә төзелгән якташлар институты турында әйтәсем килә. Тагын бер тәкъдим бар. Безнең резерв – бу безнең Территориаль иҗтимагый үзидарәләр», – дип җиткерде республиканың парламент башлыгы. Ул хәзер кайбер шәһәрләрдә үзидарәләрнең уңышлы гына эшләвен, кайсыларында нәтиҗәлелеге буенча калышуларын җиткерде, әмма барысының да милләтара һәм динара хезмәттәшлекне ныгытудагы мәсьәләләрне чишүдә тиешле ярдәм күрсәтә алыр дәрәҗәдә, дип өстәде. 

Татарстан Президенты Рөстәм Миңнеханов әлеге идеяне хуплады. Ул шулай ук районнарның дәүләт милли сәясәтендәге уңышлы тәҗрибәсен башка муниципаль берәмлекләрдә дә тарату кирәк, дип белдерде. Республика лидеры фикеренчә, миграция сәясәте һәм интернет-мәйдан мәсьәләләренә зур игътибар бирергә кирәк. Беренче очракта, республикага радикаль карашлы һәм Россия идеологиясе дәүләт сәясәтенә ят булган карашларның үтеп керүенә юл куймау булса, икенче очракта куркыныч идеяләр таралуга юл куймаска кирәк. 

Рөстәм Миңнеханов 112 бердәм хезмәте һәм «Халык контроле» системасының инде ике ел дәвамында милли һәм дини нигездә конфликтлар туу турында хәбәрләр алуын искә төшереп үтте. Ул муниципаль хакимиятләргә шундый хәбәрләргә максималь оператив булырга кирәк, дип җиткерде.

● 6 декабрьдә Татарстан Дәүләт Советы Рәисе, «Бердәм Россия» партиясенең Татарстандагы төбәк бүлеге сәяси советы Секретаре Фәрит Мөхәммәтшин «Бердәм Россия» партиясе рәисе Дмитрий Медведевнең төбәк җәмәгать кабул итү бүлмәсендә гражданнарны кабул итте. 

Татарстанлылар сорауларының күп өлеше юллардагы куркынычсызлык мәсьәләләре белән бәйле. Аерым алганда, кабул итүгә килүчеләрнең берсе Казанның кеше күп йөри торган Калинин һәм Яшел (Зеленая) урамнары чатында светофор куюны сораган. Янәшәдә Казан дәүләт архитектура-төзелеш университеты бинасы, мәктәп, социаль учреждениеләр урнашкан, мәктәп укучылары, студентлар, өлкән яшьтәгеләр күп йөри. 

Казаннан Тамара Шишокина җәяүлеләр кичүе мәсьәләсе ясау белән килгән. Ул Левченко бистәсендә яшәүче 500 кеше исеменнән хакимиятнең башкарма органнары һәм муниципалитет белән өч ел дәвамында хат язышып торырга мәҗбүр булуын җиткергән. Биредә сүз «Мебельград» тукталышы турында бара. Аннан бистә халкы Аккош күле ял зонасына чыгып йөри. 

Казанлы Георгий Гыйльметдинов Нагорная урамының чистартылмавыннан зарланган. Бигрәк тә машиналарның биредә яшәүчеләргә ашыгыч ярдәм хезмәтләре килгәндә комачаулавын җиткергән. 

Казан мәктәбе директоры Виталий Стахеев һәм ата-аналар комитеты вәкиле Екатерина Матвеева уку бинасына сак хезмәте өчен акча бүленүен сорый. Бүгенге көндә бу максатка булган акчаларны ата-аналар түли. Бюджетта сак хезмәтенә акча каралмаган, бары Түбән Кама һәм Әлмәт муниципалитетларында гына әлеге чыгымнарга акча табылган. 

Фәрит Мөхәммәтшин әлеге проблеманың системалы булуын һәм бөтен республикага кагылуын билгеләп үтте. Парламент башлыгы бу мәсьәләне ТР Мәгариф һәм фән министрлыгы вәкилләре белән бергәләп карарга вәгъдә бирде. 

«Татарстанда, Россия төбәкләренең сирәгендә генә, гражданнарның мөрәҗәгате турында закон кабул ителгән һәм ул эшли. Әмма соңгы вакытта без кешеләрнең зарлануларын ишетәбезз, алар кабул итүгә эләгә алмауларын һәм күп “отписка”лар алуларын җиткерәләр, – диде Мөхәммәтшин кабул итү төгәлләнгәннән соң журналистлар белән сөйләшүдә. – Без бу мәсьәлә буенча Татарстан Президенты Рөстәм Миңнеханов, республика прокуроры Илдус Нәфыйков белән сөйләштек, фикерләштек. Хәзер район башлыклары белән бергәләп тоташ тикшерүләр үткәрәчәкбез. Аның максаты – закон тулысынча үтәлергә тиеш. Әйе, бу авыр мәсьәлә, күп көч һәм вакыт сорый, әмма шунсыз без законны тормышка ашыруда системалы эш башкарыла дип әйтә алмыйбыз». 

Парламент башлыгының халык белән аралашуы гражданнарны шәхси кабул итү декадасы кысаларында үтте. Декада 1 декабрьдән Татарстанда «Бердәм Россия» партиясенең төбәк кабул итү бүлмәсендә һәм 51 җирле кабул итү бүлмәләрендә башланып китте. Барлыгы 13 мең 807 татарстанлы кабул ителде. Аларның 24,9 процент мөрәҗәгатьләре уңай хәл ителде.

● 7 декабрьдә Дәүләт Советында Бөтендөнья татар конгрессының халыкара мөнәсәбәтләр һәм кеше хокуклары комиссиясе утырышы булды. Аны парламентның Мәгариф, мәдәният, фән һәм милли мәсьәләләр комитеты рәисе, комиссия җитәкчесе Разил Вәлиев үткәрде.

Татарстан башкаласына килгән комиссия әгъзаларын Дәүләт Советы исеменнән сәламләп, Разил Вәлиев аларга үз еилләрендә һәм төбәкләрендә милли җәмгыятьләрнең эшен оештырудагы тырышлыклары өчен рәхмәт белдерде. “Татар халкының зур тарихы, бай мәдәнияты, бөек шәхесләре һәм матур милли бәйрәмнәре бар, - диде ул. – Барыбыз да моның белән хаклы рәвештә горурланабыз. Үз җирләрегездә милли бәйрәмнәребезне оештырып, милли мәктәпләр һәм татарча радиостудияләр ачып, сез халкыбызны туплауга, кешеләрне үзара якынайтуга, балаларны һәм яшьләрне милләтпәрвәрлек рухында тәрбияләүгә зур өлеш кертәсез”. 

Утырышта ясаган чыгышларында Чувашстанлагы Татар милли-мәдәният автономиясе рәисе Фәрит Гыйбатдинов, Казахстан татарлары һәм башкортлары ассоциаиясе директоры Ринат Абдулхаликов, Кыргызстан халыклары ассамблеясенең “Туган тел” мәдәният үзәге рәисе Гөлсинә Үлмәскүлова, Бельгия татарлары берлеге җитәкчесе Лилия Вәлиева татар халкының этник һәм мәдәни үзенчәлеген саклпауга юнәлдерелгән чаралар уздыру тәҗрибәсе булән уртаклаштылар. 

Бөтендөнья татар конгрессының Литвадагы вәкиле Таир Кузнецов һәм Бөекбританиядәге Татар мәдәни үзәге мөдире Лилия Зайцева чит илләрдәге татар иҗтимагы оешмалары 2017 елда уздырырга планлаштырган эре мәдәния чаралар турында сөйләделәр. 

Утырышта катнашучылар татар милли-мәдәни оешмаларына аталган тәкъдимнәр кабул иттеләр. Алармилләттәшләрне конгрессның 2017 елда булачак 6нчы җыенын әзерләүдә һәм уздыруда катнашырга, “Татар авазы” интернет радиосын үз регионнарында пропагандаларга, Европа Берлеге илләрендә яшәүче милләттәшләр арасындагы элемтәләрне ныгытырга һәм Халыкара ETHNO ART FEST этник-мәдәни фестивалендә катнашырга чакырдылар.

● 6 декабрьдә Татарстан Дәүләт Советы Рәисе Фәрит Мөхәммәтшин эш сәфәре белән Мәскәүдә. Анда ул Россия Федераль Җыен карамагындагы Россия Федерациясе Законнар чыгару советы чараларында катнаша. Иртән Федерация Советында Татарстан парламенты башлыгы Законнар чыгару советы утырышында Кырым Республикасы интеграциясе һәм федераль дәрәҗәдәге Севастополь шәһәренең Россия Федерациясе хокук системасы мәсьәләләре буенча чыгыш ясады. Сүз Россия субъектларындагы этноконфессиональ өлкәдә дәүләт сәясәтен законлы көйләү турында бара. 

Парламентарияләр шулай ук әлеге мәсьәләне чишүдә Татарстан тәҗрибәсен өйрәнгәннәр. Үз чыгышында Фәрит Мөхәммәтшин илдә дәүләт милли сәясәтенең төп максаты гражданнарның этник һәм конфессиональ хокукларын тормышка ашыру тора, диде. «Политэтниклык – Татарстанның һәм, тулаем алганда, илнең уникаль байлыгы булып ул», – дип билгеләп үтте. 

Идел буе федераль округының закон чыгару Ассоциациясе координаторы, Татарстан парламенты башлыгы Казанда 2015 елның маенда узган 43 нче Ассоциация утырышында шундый ук мәсьәләләр каралуын искә төшереп үтте. Ул коллегаларын бүгенге комиссия утырышында проект карарында Ассоциация тәкъдимнәрен исәпкә алганнары өчен рәхмәтен җиткерде. 

Фәрит Мөхәммәтшин Татарстанда милләтара һәм конфессияара мөнәсәбәтләрне көйләү тәҗрибәсе турында сөйләде. Ул республикада 173 төрле милләт яшәвен, шуларның 53,2 проценты татарлар, 39,7 проценты руслар булуын искә төшереп үтте. Төбәктә һәр елны якынча йөз мең эшче мигрант теркәлүен, ә бу исә милли һәм дини мәсьәләләрдә бик сизгер булуны соравын җиткерде. 

Татарстан дәүләт сәясәтен формалаштырганда өстенлекле итеп, республикада яшәүче халыкның телен һәм мәдәниятен саклау һәм үстерү, миграция процессын истә тотып, милләтара һәм конфессияара мөнәсәбәтләрне тәртиптә тоту, шулай ук милли-дәүләт формалаштыру тора, дип аңлатты. 

Татарстан парламенты башлыгы милләтара һәм конфессияара мөнәсәбәтләрне тәртиптә тотуда төп нигез булып Татарстан Конституциясе, “Татарстан Республикасындага дәүләт телләре һәм анда яшәүче башка милләтләрнең телләре турында”гы, “Сүз иреге һәм дини берләшмәләр турында”гы, "ТРдагы милли-мәдәни автономияләр турында”гы республика законннары торуын сөйләп үтте. Биредә Татарстан Республикасында дәүләт милли сәясәте концепциясенең дә роле бик зур. 

Федераль Җыенның Федерация советында төбәк сәясәте, җирле үзидарә һәм Себер эшләре буенча комитет рәисе Дмитрий Азаров үз чиратында этноконфессия мәсьәләләрендә Россия субъектларында тәҗрибәнең аз булуын, Татарстанның бу өлкәдә үз кануннары булуын билгеләп үтте. Дмитрий Азаров сүзләренчә, Россиянең 40 субъектыннан бары 16сында гына этноконфессиональ тематикада төбәк канунары кабул ителгән. 

Комиссиянең проект карарына концепциягә “РФ дәүләт милли сәясәте нигезләре турында”гы федераль законын кертү тәкъдим ителде. Шулай ук Кырым Республикасы буенча гына түгел, тулаем барлык Россия төбәкләре буенча, хезмәт миграциясен истә тотып, тәкъдимнәр кертү җиткерелде.

● 8 декабрьдә РФ Федерация Советында Закон чыгаручылар советының Халыкара хезмәттәшлек комиссиясе утырышы булды. Әлеге комиссиядә ТР Дәүләт Советы Рәисе Фәрит Мөхәммәтшин җитәкчелек итә. Утырышта төп сорау миеп РФ субъектларының хаоыкара һәм тышкы икътисадый элемтәләрен ныгыту мәсьәләләре каралды.

Төп сорау буенча Федерация Советының Халыкара эшләр комитеты рәисе Константин Косачев чыгыш ясады. Аның фикеренчә, субъектларны халыкара эшчәнлеккә җәлеп итү замана таләбе булып тора. Ләкин бу вәзгыятьне камилләштерү өчен законнарга өстәмләр кертү таләп ителә. 

Фәрит Мөхәммәтшин, доклад турында фикер уртаклашканда, Россиянең тышкы сәясәте концепцииясе яңартуның актуаль булуын билгеләп үтте. 

Ул шулай ук регионнарның чит илләр белән хезмәттәшлеккә хокукының Россия Конституциясенең 72 статьясында каралганлыгын искә төшерде. Татарстан парламенты җитәкчесе Дәүләт Думасы җитәкчелегенә “Чик буе хезмәттәшлеге нигезләре турында” федераль законны кабул итүне тизләтергә киңәш итте.
● 8 декабрь.

 Татарстанда 14 мең инвалид бала бар. Ишетү-күрү, үз аякларында йөрү кебек сыйфатлардан мәхрүм булсалар да, аларны Ходай иркен тавыш, тирән моң белән бүләкләгән. Шундый балаларны бүген «Әкият» курчак театрында күрергә мөмкин иде. Биредә «Кулга-кул тотынышыйк, дуслар» («Возьмемся за руки, друзья») иҗат фестиваленең гала-концерты узды. Ул быел тугызынчы тапкыр оештырыла. 

Әлеге фестивальгә 2008 елда старт бирелә. Беренче елны анда бары тик Дәрвишләр балалар йорты һәм 6нчы санлы интернат-мәктәптә тәрбияләнүчеләр генә катнаша. Киләсе елда исә алты мәктәптән килгән талантлылар көч сынаша. 2013 елда әлеге фестиваль шәһәр күләменә чыга. Узган ел аңа республикакүләм статус бирелде. Быел исә 600 бала анда катнашырга теләк белдергән. Фестиваль сәхнәсенә иң талантлы 150се күтәрелде. 

«Кулга-кул тотынышыйк, дуслар» фестивале Совет районы депутатлары канат астында уза. 

– Миңа бу сүз бик ошый һәм мин аны еш кулланам. Әлеге фестиваль мөмкинлекләре чикләнгәннәрнеке түгел, киресенчә, чиксез мөмкинлекле балаларныкы. Шуның өстенә, ул балаларны гына түгел, аларга ярдәм итәргә атлыгып торучы өлкәннәрне дә берләштерә, – диде Казанның Совет районы башлыгы Рөстәм Гаффаров. 

Чарада катнашучы Татарстан Республикасы Дәүләт Советы Секретаре Лилия Маврина бу фестивальне уникаль вакыйга дип бәяләде. “Район күләмендә уздырыла башланган тыйнак кына чара нинди зур бәйрәмгә әверелде. Хәзер инде ул – күпләрне берләштерүче, күңелләргә өмет бирүче һәм хыялларны тормышка ашыручы зур фестиваль. Киләчәктә ул тагын да үсәр һәм зур уңышлар китерер дип ышанам” – диде Лилия Маврина. 

Мөмкинлекләре чикле балаларның тагын бер хыялы чынга ашты бүген. Алар Бөек Устюг шәһәреннән килгән чып-чын Кыш бабайны күрү бәхетенә иреште. Шулай итеп бүген республикада Чыршы бәйрәмнәренә старт бирелде.

● 12 декабрьдә Татарстан Дәүләт Советы бинасында Россиянең яшь гражданнарына тантаналы рәвештә паспорт тапшыру тантанасы булды.Татарстанның 27 район һәм шәһәреннән килгән 14 яше тулган 36 мәктәп укучысы республика парламенты башлыгы Фәрит Мөхәммәтшин кулыннан төп документны алды. 

Үзенең котлау сүзендә парламент башлыгы Россия Конституциясе көнендә уку алдынгыларына, төрле бәйгеләрдә һәм ярышларда җиңүчеләргә, олимпиада призерларына, җәмәгать тормышы активистларына паспорт тапшыру матур традициягә әйләнде, дип билгеләп үтте. Аның әйтүенчә, һәр елны Татарстанда беренче тапкыр 40 меңнән артык кеше паспорт ала.

Татарстан Дәүләт Советы Рәисе Россиянең төп яңа законы 1993елның 12 декабрендә кабул ителүен һәм аның төп положениеләре үзгәрешсез калуын искәртеп узды. «Татарстан Конституциясе Россиянекеннән бер ел алда кабул ителде һәм менә 24 ел ул халыкка хезмәт итә, безнең барыбызны да – төрле яшьтәге, төрле милләт һәм төрле дин тотучыларны берләштереп тора. Күп кенә критериеләр буенча безнең республика – илдә әйдәп баручы һәм сез анда яшисез», – дип мөрәҗәгать итте Татарстан Дәүләт Советы Рәисе укучыларга. 

«Минем уйлавымча, сезнең алда торган төп бурыч – әйбәт укырга, тәҗрибә тупларга, – дип өстәде ул. – Без парламентта төрле категория гражданнар белән очрашулар үткәрергә тырышабыз. Демократик орган булган дәүләт хакимиятенең ишекләре сайлаучылар өчен ачык. Хәзер сез дә, паспорт алгач, бирегә килә, тәкъдимнәрегезне җитерә аласыз һәм без куелган мәсьәләләрне бергә чишәчәкбез».

Республика парламенты башлыгы Татарстанда яшь буынны үстерү өчен бөтен уңайлыклар тудырылуын җиткерде. «Яңа мәктәпләр төзелә, мәктәпкәчә учреждениеләр, фельдшер-акушерлык пунктлары, хастаханәләр ремонтлана. Татарстан – бюджет акчаларын кулланып социаль мәсьәләләрне чишүдә алдынгы төбәк. Сез үз республикагыз белән ил белән кебек үк горурланырга тиешсез», – диде ул. 

Фәрит Мөхәммәтшин Россиянең яшь гражданнарын актив һәм көндәшлеккә сәләтле булырга чакырды. Аның фикеренчә, нәкъ шундыйлар куйган максатларына ирешә һәм уңышлы тормыш алып бара. Паспорт алуны ул «гаилә вакыйгасы» дип атады һәм шуның белән тантанада катнашкан әти-әниләрен дә котлады. «Татарстанлыларның яңа буыны үсә, алар иртәгә заводларда эшләячәк, депутатлар яки төрле дәрәҗәдәге җитәкчеләр булачак буын һәм алар үз артларыннан безнең республиканы алып барачак. Шушындый балалар белән горурланыгыз», – дип белдерде Татарстан Дәүләт Советы Рәисе.

● 12 декабрьдә КАЗАНДА Татарстан мәктәп укучылары арасында үткәрелгән V Хокук турнирына нәтиҗәләр ясалды. Чарада Дәүләт Советы Рәисе урынбасары Римма Ратникова катнашты. 

Республикадан 16 команда хокукый викториналарда һәм квестларда көч сынашты. Укучылар үзләренең карашларын Россия хокукларын кысаларында дәлилләргә тиеш иде. 

Ярышларның икенче көнендә сайлап алу уеннары һәм төп формат буенча чирек уеннары узды. Командалар дебатларда катнашты. Шулай ук алар үзләренең инициативаларын – закон проектларын тәкъдим итте. “Закон проектларын” тәкъдим иткәннән соң уен катнашучылары аны жюри һәм кардәшләре каршында якларга тиеш булды. 

Римма Ратникова әйтүенчә, аңа селфи кебек популяр күренеш белән бәйле инициатива ошады. Фотога төшү белән мавыгып күп кенә яшьләр зыян күргән. Яисә, кайвакыт янгында кешеләргә ярдәм күрсәтү урынына алар селфи ясый. 

Татарстан Дәүләт Советы Рәисе урынбасары фикеренчә, бу инициатива законга кертелә алмый, ләкин аның нигезендә иҗтимагый хәрәкәт оештырып була, мәсәлән “Сейфли” (safely инглиз теленнән "куркынычсыз" дип тәрҗемә ителә) дип атап.

Турнирда шулай ук Татарстан Үзәк сайлау комиссиясе, республиканың Юстиция министрлыгы, Татарстан Мәгариф һәм фән министрлыгы, Татарстан Республикасы Конституция һәм Югары суды вәкииләре катнашты. 

 “Һәр закон проекты логикага һәм гаделлеккә нигезләнергә тиеш. Гадел хөкем чыгару законның ни хәтле яхшы һәм сыйфатлы язуына бәйле”, - диде Татарстан Югары суды судьясы Айрат Гаянов. 

“Сез тәкъдим иткән закон проектлары кеше хокуклары: ял итү хокукы, сайлау хокукы, сәламәтлек, әни-әти һәм бала хокуклары белән бәйле иде. Бу барлык хокуклар Конституциядә урын алган. Сез аларны белүгә мин шатмын”, - дип билгеләп үтте Конституция суды судьясы Рәисә Сәхиева. 

Нәтиҗәләр ясагач, Татарстан Дәүләт Советы, Татарстан Үзәк сайлау комиссиясе һәм суд вәкилләре малайларны-кызларны аларның эшләре белән якынрак танышу өчен ачык ишекләр көннәренә чакырды.

● 13 декабрьдә Татарстан Республикасы Дәүләт Советы депутатлары Римма Ратникова, Разил Вәлиев, Анастасия Исаева Төркиянең Казандагы Генераль Консуллыгында булып 2016 елның 10 декабрендә Истамбулда булган теракт уңаеннан кайгы уртаклаштылар. 

"Истамбулда булган коточкыч җинаятьнең дистәләгән гаепсез корбаннары, моңарчы күрелмәгән явызлык Сезнең бөек илегезнең тарихында бер сәхифә генә булып калырга тиеш түгел. Террорчылар төрек милләтенең иҗтимагый-әхлакый казанышы булган Төркия халкының бердәмлегенә каршы чыктылар. Төркия Республикасының хөрмәтле Президенты Рәҗәп Тайип Эрдоганның, Төркия Парламентының һәм Хөкүмәтенең бу дөньякүләм явызлыкны бетерүгә йөз тоткан эзлекле сәясәтен хуплыйбыз", - диелә кайгы уртаклашу китабына кертелгән язмада.

● 13 декабрьдә Аксубайда халыкның эшлекле активлыгын арттыру һәм авылда хуҗалык итүнең кече формаларын үстерү мәсьәләләре буенча зона күләмендә беренче киңәшмә булды. Аны Татарстан Республикасы Дәүләт Советы Рәисе Фәрит Мөхәммәтшин үткәрде. Ул икътисадның авыл хуҗалыгы тармагында киләсе елда өстенлекле юнәлешләрнең берсе буларак кулланучылар кооперациясе системасын торгызуны атады. 

Республика парламенты башлыгының Аксубай муниципаль районына эшлекле сәфәре “Гарант” сәнәгать мәйданчыгын караудан башланды. Фәрит Мөхәммәтшин һәм Татарстан авыл хуҗалыгы министры Марат Әхмәтов Аксубай районы башлыгы Камил Гыйльманов белән бергә резидентларның гамәлдәге җитештерү цехларын карады. Мәйданчык директоры Җәмил Равзетдинов сүзләренчә, хәзерге вакытта биредә икмәк һәм икмәк-күмәч, кулинария эшләнмәләре һәм татлы ашамлыклар, комбиазык, профильле түшәмә җитештерү эшләре җайга салынган. Продукция сатудан 11 айда акчалата керем 29 млн сумнан артып киткән. 50 кеше даими эш белән тәэмин ителгән, аларның айлык хезмәт хакы – уртача 17 мең сум.

Дәүләт Советы Рәисе Фәрит Мөхәммәтшин билгеләп үткәнчә, соңгы елларда кабул ителгән җирлекләрне дә колачлаган территориаль үсеш программалары авыл хуҗалыгы икътисадын анализлау һәм планлаштыруда нәтиҗәле инструмент булып тора. Шул ук вакытта, кече формалы хуҗалыкларның тулы канлы үсешенә мөмкинлек бирми торган факторлар да бар, дип саный ул. Аларның берсе - республикада кулланучылар кооперациясе системасының җитәрлек кадәр нәтиҗәле булмавы. Шулай ук авыл кешеләренең эшкуарлыкта нәтиҗәлелегендә авыл җирлекләре башлыкларының алар белән эшләве дә чагылыш таба. 

Фәрит Мөхәммәтшин киңәшмәдә катнашучыларны мәсьәләгә җаваплырак карарга, бу юнәлештәге эшнең торышын анализларга өндәде. Аның сүзләренчә, шушы мәсьәләне район советлары сессияләрендә карау ярашлы булыр иде.

Парламент башлыгы авылда яшәешне оештыру мәсьәләләренә дә кагылды. Аерым алганда, ул зиратларны карап тоту темасын кузгатты. Зиратлар авылның үзенә күрә йөзе, кешеләрнең туганнары, якыннары, авылдашлары хәтеренә мөнәсәбте күрсәткече булып тора, дип билгеләп үтте ул. Зиратларны карап тоту авыл халкы тарафыннан үзара салым акчасын файдаланып хәл ителә ала һәм шулай булырга тиеш тә, дип саный Фәрит Мөхәммәтшин.
● 14 декабрьдә Татарстан Дәүләт Советы Рәисе Фәрит Мөхәммәтшин республиканың яшь парламентарийлары белән очрашты. Алар республика парламенты карамагындагы Иҗтимагый яшьләр палатасы оештырган форумга килгән иде.

Яшьләр белән аралашып, Фәрит Мөхәммәтшин республиканың закон чыгару системасы төзелү тарихын барлады. 24 ел элек Татарстан Республикасы Конституциясе кабул ителүен, аның федераль үзәк белән мөнәсәбәтләр билгеләнешендә хокукый нигез булуын, Татарстанның статусын күтәрү мәсьәләсе буенча 1992 елда үткәрелгән гомумхалык референдумы да, федераль үзәк белән ике яклы килешү дә аңа таянуын искәртте. 

Шулай ук ул яшь парламентарийларның игътибарын Дәүләт Советының закон чыгару функцияләренә юнәлтте. “Җәмгыять бер үк төрле уйлаучы кешеләрдән тора алмый. Хәтта бу залда безнең арада да бер үк төрле кеше юк. Шуңа күрә парламентта, дәүләт хакимиятенең иң югары закон чыгару органы буларак, җәмгыять мөмкин кадәр чагылыш табарга тиеш”, - диде Дәүләт Советы Рәисе. Бу мәсьәләдә аңлатма биреп, фракцияләр, депутат төркемнәре булдырып, законнар эшкәрткәндә галимнәрне, экспертларны җәлеп итеп, иҗтимагый оешмалар, этник төркемнәр һәм конфессияләр вәкилләре фикеренә колак салып эшләүне мисалга китерде. Яңа идеяләре булган, сайлаучылар алдында җаваплылык тойган, җитди вәкилләре булган яңа партияләр кирәк, дип саный ул.

“Татарстанда эшкә сәләтле яшьләр парламенты булдырылган. Без мөмкин кадәр күбрәк яшьләрне җәмәгать эшендә катнашуга тартырга омтылабыз. Безнең яшьләребезнең тормышта сайлап алу мөмкинлеге зур – җитештерүдә эшләргәме, фән, сәясәт белән шөгыльләнергәме; иҗади студияләрдә, техник түгәрәкләрдә, спорт секцияләрендә дә мөминлекләрен күрсәтергә була”, - диде Фәрит Мөхәммәтшин. Ул республикада 100дән артык яшьләр оешмасы эшчәнлеген алып баруын һәм аларның актив яшьләрне мөмкин кадәр киңрәк колачларга тиешлеген билгеләп үтте. 

Форум исә “Идел” яшьләр үзәге базасында 12-15 декабрь көннәрендә уздырыла. Анда республика яшьләр палатасының 120 вәкиле, муниципалитетлар карамагындагы 44 яшьләр парламенты вәкилләре катнаша.
● 14 декабрь.

Агымдагы елга хуҗасыз хайваннарны тоту, аларның санын контрольгә алу өчен республика бюджетыннан 26 млн 679 мең сум күләмендә акча бүлеп бирелгән. 2015 ел белән чагыштырганда бу сумма 7,5 млн сумга күбрәк. Бу хакта Экология, табигатьтән файдалану, агросәнәгать һәм азык-төлек сәясәте комитеты утырышында комитет җитәкчесе Таһир Һадиев хәбәр итте. 

"Акчалар күләме артуга да карамастан, тотылган хуҗасыз хайваннар саны кимегән. Быел 9 айда 20024 хуҗасыз хайван тотылган булса, узган ел шул вакыт эчендә бу күрсәткеч 672 башка күбрәк булган", - диде депутат. 

Мисал өчен, Азнакай районында хуҗасыз хайваннарны тоту, узган ел белән чагыштырганда, 193 башка азайган, ә бюджеттан бирелгән акчалар күләме 1,27 млн сумга арткан. Балтач районында бюджеттан 109,3 мең сум акча бүленүгә дә карамастан, хуҗасыз хайваннарны тоту эшләре бөтенләй дә башкарылмаган. 

Татарстан Министрлар Кабинетының Баш ветеринария идарәсе җитәкчесе —республиканың баш ветеринары Алмаз Хисаметдинов сүзләренчә, алдагы елга бу юнәлешкә акчалар узган ел нәтиҗәләренә карап бүленә. Ягъни, узган ел тотылган йортсыз хайваннар саны күп булган икән, бюджет акчалары да артыграк бирелә. 

2016 елның 1 декабренә булган мәгълүматлар буенча, Татарстанда быел 21370 хуҗасыз эт һәм 4233 мәче тотылган. Казанда бу эшне башкара торган "Ветдом" җаваплылыгы чикләнгән җәмгыять 8075 хуҗасыз этне тоткан, аларның 456 сына котыру чиренә каршы вакцина кадалган һәм хайваннар стерильләштерелгән.
● 14 декабрь
Татарстанның матди булмаган мәдәни мирасы хәзер закон тарафыннан җайга салына башларга мөмкин. Мәгариф, мәдәният, фән һәм милли мәсьәләләр комитеты утырышында моңа кагылышлы закон проекты каралды. 

Татарстан мәдәният министры урынбасары Гүзәл Шәрипова әйтүенчә, мондый закон федераль дәрәҗәдә әле кабул ителмәгән. Шулай булуга да карамастан, Алтай, Хакасия, Тывада яшәүчеләр матди булмаган мәдәни мирасларын закон тарафыннан җайга салуны көйләгән. “Кайбер җирләрдә, мисал өчен, Кабардин-Балкариядә, Башкортстанда мондый закон проекты әзерләнә. Россиянең кайбер субъектларында исә норматив хокукый базалар бар”, - диде министр урынбасары. 

Комитет рәисе Разил Вәлиев билгеләп үткәнчә, “Татарстанда матди булмаган рухи мирас” мәсьәләсе инде күптән каралган һәм республиканың Мәдәният министрлыгы моңа багышлап коллегияләр дә үткәргән. “Киләчәктә бездә шундый закон булсын дигән тәкъдимнәр яңгырады. Бу закон проектын эшләгән эшче төркем оештырылды. Аның кирәклеге турында Минтимер Шәймиев та күп сөйләде. Закон белән кызыксынган Мәскәүдән килгән вәкилләр аның хакында фикерләрен җиткерде. Без мондый законны кабул иткәннән соң, Мәскәү дә аңа тотыныр”, - диде Разил Вәлиев. 

Матди булмаган мәдәни мираска халык белемнәре, гореф-гадәтләр, йолалар, фольклор үрнәкләре, бер җирлектә даими уздырыла торган йола яисә бәйрәм; үзенчәлекле сөйләм, вокал, инструментта уйнау яисә бию башкару; декоратив-гамәли халык сәнгать эшләнмәләре, музыка уен коралларын, көнкүреш әйберләрен ясау технологияләре; билгеле бер җирлектәге тарихи сюжетлар һәм образлар, стилистикага нигезләнеп барлыкка килгән халык сәнгате кануннары керә. 

Хәзерге вакытта Татарстан архивларында 120 меңнән артык фонд саклана. Алар 7,2 миллион берәмлек саклау әйберләреннән гыйбарәт. Дәүләт архивында - 5,5 миллион эш, калганнары муниципаль архивларда урын алган. Бу хакта бүгенге утырышта да сүз булды.  Республиканың Архив эше буенча дәүләт комитеты рәисе Ирада Әюпова әйтүенә караганда, архивтагы документларның калынлыгы төрле булырга мөмкин. Бер эш кимендә 150 биттән торса, кайберләре 1 мең биткә җитә. “Әгәр дә архив материалларын бер рәткә тезсәк, экваторны 5,5 тапкыр әйләнергә мөмкин булыр иде”, - ди ул. 

Ирада Әюпова билгеләп үткәнчә, барлык документлар да Татарстанның архив фондына кертелмәгән. Россиядә дүртенче урында булган архивта бары 4 миллионнан артык эш кенә “гомерлеккә” саклана. Аларның иң борынгысы — XII гасырга караган гарәп кулъязмасы. Күпчелеген исә идарә документлары тәшкил итә.
● 15 декабрьдә республика парламенты Президиумы утырышы булды. Дәүләт Советының егерме дүртенче утырышы 26 декабрьгә билгеләнде. 

Бу – узып баручы елда соңгы кат җыелу. Президиум көн тәртибенә кертелгән сорауларны карый башлаудан элек Дәүләт Советы Рәисе Фәрит Мөхәммәтшин граждан мөрәҗәгатьләре турында закон үтәлешенә күзәтчелек итүдә депутатлар корпусының республика прокуратурасы белән уртак эшләвен искәртеп узды. Шулай ук бу мәсьәләнең парламент Президиумы утырышында каралу мөмкинлеген дә әйтте. 

Фәрит Мөхәммәтшин шулай ук 8 декабрь көнне Мәскәүдә РФ ФС Дәүләт Думасы Рәисе Вячеслав Володин белән очрашуда Россия субъектлары тарафыннан кертелгән закон инициативаларын карау мәсьәләсендә сөйләшүләрен һәм Дәүләт Думасы регламентына субъектлардан кергән закон инициативаларын карау тәртибен кертү хакында тәкъдимнәр калдыруын әйтте. 

26 декабрьдә узачак утырыш каравына Президиум 21 мәсьәлә тәкъдим итә, аларның бишесе - республика законнары проектлары, сигезе – федераль законнар проектлары. Өч закон проекты беренче, икесе - икенче укылышта каралачак. 

● 16 декабрьдә "Әкият" Татар дәүләт курчак театрында быел беренче хәйрия чыршы бәйрәме узды. Аны Татарстан Республикасы Дәүләт Советы хатын-кыз-депутатларының "Мәрхәмәт" берләшмәсе оештырган. 

Бәйрәм тамашасына Татарстанның төрле районнарындагы 16 социаль приюттан, имин булмаган, аз керемле 24 гаиләдән 250 бала чакырылган.

Бәйрәм кунакларын Татарстан Республикасы Дәүләт Советы Рәисе урынбасары Татьяна Ларионова сәламләп, аларның иң яхшы балалар театрына чакырылганын билгеләп узды. Журналистларга интервьюсында ул мондый Чыршы бәйрәменең былтыр беренче тапкыр үткәрелүен искәртеп, алга таба традициягә әйләнәчәген әйтте. “Без аны ел саен үткәрергә җыенабыз. Без Татарстанда Яңа ел уңаеннан хәйрия сезонын да нәкъ шушы бәйрәм белән ачарга уйладык. Хатын-кыз депутатлар буларак, без бүген республикада хәйрия ресурслары ничек үсеш алганын, социаль-гуманитар проектларга ихтыяҗны анализлыйбыз”, - ди Татьяна Ларионова. 

Аның сүзләренә караганда, хәйрия сезоны 10 гыйнварда тәмамланачак. “Сезон дәвамында музей, театрлар, мәдәният сарайлары һәм башка учреждениеләр беренче чиратта балаларга үз ишекләрен ача. Без, хатын-кыз депутатлар, республикадагы, мөгаен, иң матур театрны сайлаганбыздыр. Бүген бирегә игътибарга, җылы мөгамәләгә, назга, бүләкләргә мохтаҗ балалар җыелды. Алар нигездә Хезмәт, халыкны эш белән тәэмин итү һәм социаль яклау министрлыгы химаясе астында эшләүче социаль приютлардан килгән балалар. Аларга үзебезнең җылыбызны бүләк итәргә телибез”, - ди Татьяна Ларионова. 

Парламентның Мәгариф, мәдәният, фән һәм милли мәсьәләләр комитеты рәисе урынбасары Анастасия Исаева балаларны сайлап алу авыр булуын, мондый бәйрәмнәргә мөмкин кадәр күбрәк бала чакырырга теләүләрен әйтте. “Әгәр узган елда без балалар йортларыннан чакырсак, быел социаль приютлар категориясен алдык. Бу вакытлыча ата-анасыннан аерылган балалар. Хәзер гаиләсе янында булмауга карамастан, без аларга бәйрәм кәефе бирергә теләдек”, - диде ул “Татар-информ” агентлыгы хәбәрчесенә. Анастасия Исаева бу балаларның ата-аналары исән-сау булуын, аларның ата яки ана булу хокукыннан мәхрүм ителмәгәнен билгеләп узды. Алар бары тик я каядыр китеп торган, я дәвалана, я төзәтү эшләренә бирелгән срокны үти.

Анастасия Исаева һәр хатын-кыз-депутатның үз округында индивидуаль чаралар да үткәрүен билгеләп узды. Ике атна элек музыка мәктәпләрендә белем ала торган инвалид балалар өчен музыкаль фестивале үткәрелгәнен әйтеп, ул аны традициягә кертү нияте булуын белдерде. Физик мөмкинлекләре чикле балалар өчен ун еллап “Возьмемся за руки, друзья” фестивале үткәрелүен дә искәртте. 

Бәйрәм чыршы тирәли интермедия белән башланды. Балалар әкият геройлары, Кыш бабай, Кар Кызы белән әйлән-бәйлән уйнады. 

Чаллының балалар һәм үсмерләр өчен “Асылташ" социаль приютыннан 12 бала килгән. Приютта социаль куркыныч хәлгә, катлалуы тормыш вазгыятенә дучар булган 60 бала тәрбияләнә. “Балаларга шундый бәйрәм ясап, аларга бәйрәм кәефе биргән оештыручыларга без бик рәхмәтле. Балалар бик канәгать. Онытылмаслык хис-кичерешләр өчен рәхмәт”, - дип белдерде учреждениенең педагог-психологы Елена Махрамова “Татар-информ” агентлыгы хәбәрчесенә. Аның әйтүенчә, приют җитәкчелеге чыршы бәйрәменә укуда өлгер, тәртибе яхшырак булганнарны, үзләренә ярдәм итүчеләрне сайлап алган. “Һәр балага индивидуаль мөнәсәбәт кирәк. Миңа үз эшем авыр түгел, балаларны ничек бар, шулай кабул итәм. Ата-аналары эчүен ташлап, дәвалану узгач, эшкә урнашкач, нормаль тормыш рәвеше алып бара башлагач, махсус комиссия баланы ата-анасына кайтару мәсьәләсен хәл итә”, - дип белдерде Елена Махрамова. 

Бәйрәм Ханс Кристиан Андерсенның "Кар патшабикәсе" спектакле белән дәвам итте.
● 16 декабрьдә көнне Әлмәтнең “Нефтьче” мәдәният сараенда “Татнефть” гавами акционерлык җәмгыяте Миңлебай газ эшкәртү заводының 60 еллыгына багышланган тантаналы җыелышы булды. Газ эшкәртүчеләрне республика җитәкчелеге исеменнән Татарстан Дәүләт Советы Рәисе Фәрит Мөхәммәтшин котлады. 

 “Эшләү елларында 90 миллиард кубометрдан артык газ эшкәртелгән, “Казаньоргсинтез”, “Нижнекамскнефтехим”, Менделеевск химия заводы кебек эре һәм башка бик күп предприятиеләрнең ихтыяҗлары канәгатьләндерелгән. Заманча җитештерү технологияләрен “Татнефть” ярдәмендә камилләштереп, предприятие нефть газын эшкәртү тирәнлеген 95 процентка җиткерде. Заводның социаль программаларны тормышка ашыруда, республиканың көньяк-көнчыгышында экологик куркынычсызлык мәсьәләләрен хәл итүдә өлеше гаять зур”, - диде Татарстан парламенты башлыгы. 

Фәрит Мөхәммәтшин республиканың дәүләт бүләкләрен һәм Рәхмәт хатларын тапшырды.
● 21 декабрьдә Татарстанның 2016 ел бюджеты керемнәре 214,4 млрд, чыгымнары 221,7 млрд сум булыр дип фаразлана, дефицит күләме - 7,3 млрд сум. Бу хакта бүген Татарстан Дәүләт Советының бюджет, салымнар һәм финанслар комитеты утырышында республиканың финанслар министры Радик Гайзатуллин ачыклык кертте. 

“Бюджет дефициты тулысынча акча белән тәэмин ителгән – ул ел башындагы калдык һәм җәлеп ителгән кредитлар, - дип аңлатты чыгыш ясаучы. – Дефицит 3,5 млрд сум бюджет кредиты һәм ел башындагы калдык хисабына каплана”. 

Депутатлар республиканың “2016 елга ТР бюджеты тарында”гы законына үзгәрешләр кертүне хуплады һәм бу мәсьәләне җирле парламентка 26 декабрьдә булачак утырышының көн тәртибенә беренче укылышка кертергә тәкъдим итте. 

Закон проекты белән бюджетның керем өлешен 14,6 млрд сумга арттыру күздә тотыла. Шуның 13,1 млрд сумы салым һәм салым булмаган керем акчасы булса, 1,5 млрд сумы – бушлай кергән акчалар, дип ачыклык кертте министр. 

Татарстан бюджетының чыгым өлешен 14,6 млрд сумга арттыру күздә тотыла. Төп чыгымнар дип Радик Гайзатуллин автомобиль юлларын карап тоту һәм аларны төзү, су саклагыч зоналарда, парклар һәм скверларда уңайлыклар булдыру, авыл хуҗалыгына дәүләт ярдәме, социаль-мәдәни өлкә объектларын капиталь төзекләндерү һәм яңаларын салу, бюджет учреждениеләрен матди-техник яктан баетуны атады. “Федераль бюджет, федераль фондлар акчасы хисабына максатчан чыгымнар 256 млн сумга азрак булуы күренә”, - дип йомгак ясады ул. 

● 21 декабрьдә республика парламенты җитәкчесе Фәрит Мөхәммәтшин рәислегендә Татарстан Президенты карамагындагы Ватандашлар эшләре буенча Координацион совет утырышы булды. 

Россиягә чит илләрдә яшәүче ватандашларыбызның кайтуына ярдәм итү программасын тормышка ашыруда Татарстанда 2016-2018 елларга республика бюджетында 13,5 миллион сум акча каралган. Бу хакта республиканың вице-премьеры Васил Шәйхразыев җиткерде. 

Докладчы үз чыгышында хәзерге вакытта программа проектының Россия Хөкүмәтенә расланырга җибәрелгәнен белдерде. «Программа үз эченә 450 ватандашыбызны ала, аларның 150се әлеге программада катнашучылар һәм 300е аларның гаилә әгъзалары. Аерым критериеләр билгеләнде. Без хезмәткә яраклы яшьтәге, тулы гаиләле, югары белемле һәм һөнәрләренә ихтыяҗ булган ватандашларыбызның кайтуын телибез. Россия Хөкүмәте карары раслану белән әлеге эш белән тулаем шөгыльләнергә хокуклы булабыз», – дип җиткерде ул утырыштагыларга. Вице-премьер «Ана теле» онлайн-мәктәбендә Россиянең 66 төбәгеннән һәм җиде чит илдән 10 мең кеше укуын билгеләп үтте. 

«Татарстаннан күмпе ватандашыбыз китүен анализларга, мониторинг аша белергә кирәк. Аннан аларны чит илләрдән кайтарганчы хәзер кисәтү җиңелрәк», – дип саный Татарстан Дәүләт Советы Рәисе Фәрит Мөхәммәтшин. 

Үз чыгышында вице-премьер – Татарстан сәнәгать һәм сәүдә министры Альберт Кәримов 2015 ел йомгаклары буенча Татарстанның тышкы сәүдә әйләнеше якынча 14 миллиард доллар, төбәкара әйләнеше – 447 миллиард сумны тәшкил итте, дип белдерде. «Республиканың төп хезмәттәшләре Мәскәү һәм Мәскәү өлкәсе, Санкт-Петербург һәм Ленинград өлкәсе, Чиләбе һәм Свердловск өлкәләре, Башкортстан тора», – дип билгләп үтте ул. Министр сүзләренчә, бүгенге көндә Россиянең 72 субъекты белән сәүдә-икътисади, фән-техника һ.б. өлкәләрдә килешүләр бар. 2016 ел өчен шундый 16 документ имзаланган.

Татарстанның Франциядәге вәкаләтле вәкиле Искәндәр Юсупов 12 декабрьдә Парижда Франция һәм Татарстан мэрияләре арасында туризм буенча килешү төзелүен искә төшереп үтте. Аерым алганда, 2017 елда Парижда Сабан туе үткәрү килешенгән. Ул шулай ук татар телен өйрәнү курсларына язылучы французлар санының арта баруын, 7дән 40ка җитүен әйтте.
● 21 декабрьдә Чаллыда Татарстан парламентының Сәламәтлек саклау өлкәсендә дәүләт программаларының үтәлешен тикшерү комиссиясе күчмә утырышы үткәрелде. Анда депутатлар республикада амбулатор халыкка ярдәм күрсәтү эшенең торышын карадылар.

Утырыш башланганчы, депутатлар Чаллының 6нчы шәһәр шифаханәсенә бардылар. Анда “Дустанә шифаханә - Татарстан стандарты” дигән проект гамәлгә кертелә башлаган. ТР Сәламәтлек саклау министры Адель Вафин белән бергә, деп утатлар биредә эшләүчеләрнең яңа шартларга яраклашуы белән таныштылар һәм пациентлар белән аралаштылар. Учреждениенең баш табибы Нияз Мөҗәһитов аларга кешеләрне медицина хезмәтләренә мөмкин кадәр якынрак итү чаралары турында сөйләде. 

Утырыш Чаллы шәһәре мэриясенең конференцияләр залында булды. 

Сәламәтлек саклау өлкәсендә дәүләт программаларының үтәлешен тикшерү комиссиясе рәисе, Социаль сәясәт комитеты рәисе Светлана Зазарова, утырышны ачып җибәреп, Татарстанда кешеләрнең сәламәтлеген саклау мәсьәләләренә аеруча зур игътибар бирелүе турында хәбәр итте. Бу өлкәдә кабул ителгән дәүләт программаарын тормышка ашыру барлык дәрәҗәдәге хакимият эшчәнлегенең төп юнәлеше булып тора, диде ул. 

Утырышта катнашучыларны сәламләп, Чаллы шәһәре мэры Наил Мәһдиев сәламәтлек саклау программалары дәүләт органнарыныкы яисә муниципалитетныкы гына була алмый, дип билгеләп үтте. Алар барысы да иэ кыйммәтле һәм югары максатны – кеше сәламәтлеген – күздәз тота, диде ул. 

Утырышта төп доклад белән ТР Сәламәтлек саклау министры Адель Вафин чыгыш ясады. Ул республика сәламәтлек саклау системасының хәзерге торышын анализлады һәм заманча яңа технологияләрнең, өр-яңа проектларның кулланыла башлавына басым ясады. Ул әйткәнчә, соңгы елларда кешеләрнең медицина хезмәтеннән канәгать булуына омтылу – иң әһәмиятле максатларның берсенә әйләнде. Министр “Дустанә шифаханә – Татарстан стандарты” проектына зур өметләр баглавын яшермәде. Хәзерге вакытта әлеге проект республиканың өч учреждениесендә – Казанның 18нче, Әлмәтнең 3нче һәм Чаллының 6нчы шифаханәләрендә – сынау уза. 

Көн тәртибе темасы буенча фикер алышуларда комиссия җитәкчесе Светлана Захарова, депутатлар Артем Прокофьев һәм Ринат Гайзатуллин катнаштылар. Казанның 6нчы шифаханәсе баш табибы Резидә Мансурова тәҗрибә проекты кысаларында эшли башлау турында сөйләде. 

Утырыш йомгаклары буенча комиссия резолюция кабул итте.
● 22 декабрьдә Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев “Татар-информ” мәгълүмат агентлыгы тарафыннан ТАССР оешуга 100 тулуны билгеләп үтү чараларына багышланган матбугат конференциясендә катнашты. Анда татар тормышына кагылышлы шактый күп мәсьәләләр күтәрелде. 

ТАССР дәүләтен төзү — ул татар халкын бүлгәләү. Бу факт һәм аны яшереп булмый. Әмма татарларның үз дәүләте булмаса, тагын да начаррак булыр иде. ТАССР оешуга 100 тулу уңаеннан үткәрелә торган чараларга багышланган матбугат очрашуында катнашучылар шундый фикердә. 

ТР Фәннәр академиясенең Тарих институты директоры Рафаэль Хәкимов фикеренчә, ТАССР оешу зур татар милләтен бүлгәләде. Тик без бу датаны барыбер бәйрәм итәргә тиеш, чөнки ул татар халкына дәүләт бирде, дип саный тарихчы. 

“Аңлашыла, большевиклар татарны бүлү өчен кискәләп-бүлгәләргә тырышты. Ләкин безнең дәүләт булсмаса, бу тагын да начар. Шуңа аның бөтен кимчелеген күреп, белергә, әмма ТАССР оешуның 100 еллыгын бәйрәм итәргә кирәк. Совет чорында ничек кыстылар, Сталин ничек кенә бетерергә тырышты. Бетергән дә булыр иде, ләкин ул курыкты. Татар үзе революция вакытында күтәрелмәгән булса, большевиклар аны төземәс иде”, - диде Рафаэль Хәкимов. 

Тарихчы сүзләренчә, татарлар союздаш республика төзергә омтылган һәм хәзерге Башкортстанны да кертеп, бердәм дәүләт төзү хакында хыялланган. “Әгәр дә Идел буенда шундый зур дәүләт барлыкка килсә — бу Мәскәү өчен куркыныч. Шуңа да большевиклар бүлгәләргә тырышты. Күпме килеп чыкты, шуның хәтле бүлделәр”, - диде Рафаэль Хәкимов журналистлар сорауларына җавап биреп.

Разил Вәлиев фикеренчә, 400 елдан артык дәүләтсез булган халыкка автономия биргәндә, каршы килүнең мәгънәсе юк. “Билгеле, Татарстан Автономияле Совет Социалистик Республикасының территориясенә 1 млн-нан артык кына кеше кергән, гәрчә ул вакытта 7 млн тирәсе татар исәпләнсә дә. Республика чикләрендә генә дә күпме татар авыллары бар. Бүлгәләнү булган, моны яшереп тору мөмкин түгел, чөнки бу факт. Әмма без шул автономияле республиканы алмаган булсак, безнең киләчәккә өметебез бүгенге кебек булмас иде”, - диде Разил Вәлиев. 

Аның фикеренчә, дәүләт булу бик мөһим фактор. Бу, беренче чиратта, телне үстерү һәм аны дәүләт теле дәрәҗәсенә күтәрү өчен кирәк. 

“Телең дәүләт теле булсын өчен дәүләтең булу кирәк. Дәүләтең булмаган килеш, телне дәүләт теле дәрәҗәсенә күтәрү бик кыен. Шуңа да без дәүләтчелекне дә ныгытырга хыялланабыз, тырышабыз, телебезне дәүләт теле дәрәҗәсенә күтәрү буенча да эшлибез. Булганына шөкер ит, алга карап фикер йөрт, ди татар халкы”, - дип нәтиҗә ясады Татарстан парламенты вәкиле. 

Кимчелекләр булса да, Совет чорында, Сталин чорында Татарстанның автономия булуы тарих күзлегеннән караганда зур адым. Рафаэль Хәкимов билгеләп үткәнчә, бүгенге Татарстанның дәрәҗәсе дә шул чордагы вакыйгаларга бәйле. 

Разил Вәлиев исә: “Мин зле дә шаккатам: патшасыз, дәүләтсез халык ничек итеп үз-үзен саклап кала алды икән. Татарның һәрвакыт бөек шәхесләре булган һәм алар безнең дәүләтебезне алыштырган. Дәүләтсез халык — ул ятим бала шикелле. Ятим бала һәрвакытта әтисен сагына, әтисен көтә, әтиле булып яшәүчеләргә кызыга. Безнең милләт тә шулай әтиле булып, дәүләтле булып яшәргә кызыгып гомер иткән”, - диде Разил Вәлиев. 

Аның фикеренчә, 1920 елда ТАССР оешканнан соң, бик зур мөмкинлекләр ачыла. “Хәтерлим, 1920-1930 елларда мәктәптә укыган, шул заманда яшәгән кешеләр: руслар да, чувашлар да, башка милләт вәкилләре дә татарча рәхәтләнеп сөйләшә иде. Чөнки ул вакытта бик күп мәктәпләрдә татар теле укытылган һәм дәүләт органнары да ике дәүләт телендә — татарча һәм русча эшли башлаган. Беркетмәләр дә, документлар да, белдерүләр дә — һәммәсе ике телдә булган. Шуңа да без 1990 елда ике декларация кабул иткәндә ике дәүләт теле игълан итеп, без яңалык ачмадык”, - ди депутат. Шулай булуга да карамастан, ул еллардагы тәҗрибәне җентекләп өйрәнергә кирәклеген билгеләп үтә.

● 22 декабрьдә Дәүләт Советында республика мәгълүмат чаралары вәкилләре өчен матбугат конференциясе уздырылды. КПРФ фракциясенең узып баручы елдагы эшләре турында журналистларга Хафиз Миргалимов сөйләде.

Коммунист депутатларның 2016 елда эшләгән эшләре турында сөйләгәндә КПРФ фракциясе җитәкчесе, ТР Дәүләт Советы Президиумы әгъзасы фракциянең һәрвакыт сайлаучылар мәнфәгатен алгы планга куюын билгеләп үтте. 

Хафиз Миргалимов хисабыннан күренгәнчә, быел фракцмя 10 утырыш берничә семинар-киңәшмә, матбугат конференциясе уздырган. Партиядән төрле дәрәҗәдә сайланган депутатлар (алар барлыгы 319 кеше) белән байтак эш алып барылган. Хөкүмәт, министрлыклар һәм муниципалитетлар белән үзара эшчәнлек җайга салынган. Бакчачылык ширкәтләренә ярдәм күрсәтер өчен республика бюджетыннан 500 миллион сумнан артык акча бүлеп бирелүне Хафиз Миргалимов шундый эшчәнлекнең нәтиҗәле мисалы дип атады. 

Фракция җитәкчесе 2017 елга планнар белән дә уртаклашты. Аның фикеренчә, киләче елның иң зур вакыйгасы – Бөек октябрь социалистик революциясенең 100 еллык юбилее. Шул уңайдан бик күп чаралар планлаштырылган. 

Журналистларның КПРФ респубика комитетының эчке тормышына кагылышлы сорауларына җавап итеп, Хафиз Миргалимов реском битәкчесе һәм фракция җитәкчесе буларак, партиянең җирле оешмаларына таянып һәм үзәк органнарның карарларына буйсынып эшләвен ассызыклады.

● 22 декабрьдә ТР Дәүләт Советы Рәисе Фәрит Мөхәммәтшин Башкортстанның Октябрьский шәһәрендә Уфа дәүләт нефть техник университеты филиалына нигез салынуга 60 ел тулуга багышланган тантаналы чарада катнашты. 

“Октябрьский шәһәрендә Уфа дәүләт техник университеты филиалын тәмамлавым турында һәрвакыт горурлык хисе белән сөйлим, – дип билгеләп үтте Фәрит Мөхәммәтшин үзенең сәламләү сүзендә. – Әлеге вузда белем алып чыккан белгечләр элек-электән илебезнең нефть тармагына зур өлеш кертеп килә”. 

Хәзерге вакытта университет филиалында ике меңгә якын студент белем ала. Вуз 60 ел эчендә 12 меңләп югары квалификацияле белгеч әзерләгән.

● 20 декабрьдә ТР Дәүләт Советының Мәгариф, мәдәният, фән һәм милли мәсьәләләр комитеты рәисе, Татарстанның халык шагыйре Разил Вәлиев парламентара һәм мәдәни багланышларны үстерүгә керткән зур өлеше өчен Башкортстан Республикасы Дәүләт Корылтае Рәисе Константин Толкачевның Рәхмәт хаты белән бүләкләнде. 

Уфада Татарстан Дәүләт Советының Мәгариф, мәдәният, фән һәм милли мәсьәләләр комитеты рәисе, Татарстанның халык шагыйре Разил Вәлиев иҗатына багышланган "Татар филологиясенең көнүзәк проблемалары" дигән темага Бөтенрусия фәнни-гамәли конференциясе узды. Чарада Разил Вәлиев, “Казан утлары” журналының баш мөхәррире Илфак Ибраһимов, Казан, Чаллы, Алабугадан килгән зур төркем галимнәр катнашты. 

Утырышта Башкортстан дәүләт университеты ректоры Николай Морозкин, республика парламенты җитәкчесе урынбасары, шагыйрә Йомабикә Ильясова, Башкортстан Фәннәр академиясе президенты Әлфис Гаязов һәм башка рәсми кешеләр, галимнәр чыгыш ясап, Разил Вәлиев иҗатына, аның сәяси һәм җәмәгатьчелек эшчәнлегенә зур бәя бирделәр. 

Аннан соң конференция эше секцияләрдә дәвам итте. Разил Вәлиев ике секция эшендә катнашты, аларда сорауларга җавап бирде, шигырьләрен укыды. Утырышларда һәм секцияләрдә “Казан утлары” журналының баш мөхәррире Илфак Ибраһимов Разил Вәлиев иҗаты турында сөйләде. Дүрт секциядә барлыгы йөзгә якын доклад тыңланды. 

Конференциядән соң кунаклар Башкортстанның Милли музеенда булдылар. һәм Башкортстанның Зәки Вәлиди исемендәге Милли китапханәсендә булдылар. “Разил Вәлиевнең тормыш юлы һәм иҗаты” дигән күргәзмә белән таныштылар. Китапханәнең борынгы кулъязмалар һәм китаплар бүлегендә булдылар. 

Әлеге чараларны уздыру башлангычы белән чыгучы һәм төп оештыручы – Башкортстан дәүләт университетының татар филологиясе һәм мәдәнияте кафедрасы галиме, “Рамазан” төрки агарту үзәге рәисе Марат Шәрипов.

● 23 декабрьдә Дәүләт Советында республика массакүләм мәгълүмат чаралары вәкилләре өчен, “Бердәм Россия” фракциясенең 2016 елдагы эшенә багышланган матбугат конференциясе булды. Журналистлар сорауларына Дәүләт Советы Рәисе урынбасары, “Бердәм Россия” фракциясе җитәкчесе Юрий Камалтынов җавап бирде.

Юрий Камалтынов хәбәр иткәнчә, узып баручы елда фракция президиумының 9 утырышы булган. План буенча 23 сорау каралган булган, шуларның 19ы тикшерелгән. Өстәм рәвештә депутатлар тагын 9 сорау буенча карар кабул иткәннәр. Фракция әгъзаларының активлыгы артуны да билгеләп үтте Юрий Камалтынов. Депутатлар берлшмәсе утырышларында каралган иң мөһим сораулар арасында ул гражданнарны торак белән тәэмин итү, иҗтимагый мәйданнарны җыештыру, калдыкларны юкка чыфгару һәм башкаларны атады. 

Дәүләт Советы Рәисе урынбасары депутатларның сайлау округларында һәм беркетелгән районнарда халык белән эшләве турында да сөйләде. Алар “Бердәм Россия” партиясенең региональ кабул итү бүлмәсендә һәм урыннарда сайлаучыларны кабул итәләр. Ел дәвамында фракция депутатларына партия кабул итү бүлмәсендә 1850 кеше мөрәҗәгать иткән, шәхси кабул итү вакытында 559 кеше белән очрашу булган. 

Фракциянең закон чыгару эшчәнлеге, Юрий Камалтынов фикеренчә, даими камилләштерүне таләп итә. “Күпчелекне борчыган сорауларны карап тикшергәндә, депутатларга аерым йөкләмә бирелә, - диде ул. – Алар сорауны анализларга, мәгълүмат тупларга һәм тәкъдимнәр бирергә тиеш. Киләчәктә республика законнарының үтәлешен дә катгыйрак тикшерергә телибез”. 

Фракция җитәкчесе шулай ук “Бердәм Россия” партиясе депутат төркемнәренең республика координация советы эшчәнлеге турында да сөйләп узды. “Советның Чаллыда үткән күчмә утырышында без депутатларны кече һәм урта бизнес белән үзара эшләү мәсьәләләрен тикшердек, - диде Юрий Камалтынов. – Киләчәктә совет депутат төркемнәренең активлашуы өстендә эшләргә тиеш”. 

Сентябрь аенда узган сайлауларга тукталып, Юрий Камалтынов фракциянең “Көчле Татарстан – “Бердәм Россия” акциясендә катнашуын билгеләп үтте. Районнарда күчмә кабул итү пунктлары эшләде, аларга халыктан 3 меңгә якын наказ кертелде. “Хәзер кешеләр депутатларга күбрәк ышана башлады, - диде ул. – Сайлаучылар кемнең ничек эшләгәнен күреп тора бит, шуңа карап бәясен дә бирәләр”. 

Журналистлар сорауларына җавап биреп, Юрий Камалтынов партия проектлары турында сөйләп узды. “Бөек Җиңүнең 70 еллыгы алдыннан башланган “Кадерле ветераныбыз” проектын без дәвам иттердек, - диде ул. – Кечкенә балаларның фән белән кызыксынуын арттыруга юнәлдерелгән “Балалар университеты” дигән проект та танылды. Соңгы елларда төзелгән спорт мәйданчыларының өчтән берсенә акча партия бюджетыннан бүленде. Яңа “Россия экологиясе” дигән проектта да актив катнашырбыз дип уйлыйм”. 

Әңгәмәне төгәлләп, Юрий Камалтынов фракциянең сайлаудан сайлауга кадәр генә түгел, ә даими эштә, хәрәкәттә булуын билгеләп үтте.

● 23 декабрьдә “Казан” милли-мәдәни үзәгендә “Татарстан — яңа гасыр” иҗтимагый хәрәкәтенең сәяси совет утырышы булды. Анда Татарстан Дәүләт Советы Рәисе, әлеге сәяси совет җитәкчесе Фәрит Мөхәммәтшин һәм сәяси советның 45 әгъзасының 30 ы катнашты. Шулай ук чарага республика районнары башлыклары урынбасарлары, “Татарстан — яңа гасыр” депутатлык корпусы җитәкчеләре, моннан тыш, Россия Дәүләт Думасы депутаты Ирек Гыйльметдинов чакырулы иде. 

Чарада иҗтимагый хәрәкәтнең ел дәвамында башкарган эшләренә йомгак ясалды. Нәтиҗәләр белән “Татарстан — яңа гасыр” төбәк иҗтимагый хәрәкәте сәяси советы башкарма комитеты рәисе Алсу Тарханова таныштырды. “Киләсе елда сез башкарган эшләр күләме кимемәс, дип уйлыйм. Булачак елга расланган план бик үзенчәлекле. 2017 елда без 10 ел эчендә икенче тапкыр Татарстан халыклары съездын үткәрәчәкбез. Президент моңа бәйле Указны инде имзалады. Чара 15 апрельгә планлаштырыла. Шуңа әзерләнергә кирәк булачак”, – диде Фәрит Мөхәммәтшин аның чыгышыннан соң. 

Ул шулай ук “Татарстан — яңа гасыр” хәрәкәте вәкилләре каршында яңа бурычлар да куйды. 

“Гомумән алганда, “Татарстан — яңа гасыр” иҗтимагый хәрәкәте тарафыннан тәкъдим ителеп сайланган депутатлар саны − 117. Әлеге депутат корпусы җитәкчесе Ринат Закиров каршында киләсе елга шундый бурыч куям: барлык районнар советларында һәм шәһәрләр думаларында “Татарстан — яңа гасыр” депутатлар корпусын булдырырга. Аларны бирегә җыярга, закон инициативаларны ничек үткәрү турында сөйләшергә, кабул ителгән законнар ничек эшләве хакында фикер алышырга кирәк. Декабрь җиттеме, мин парламентның эш планын төзү белән иза чигәм. Закон инициативалары белән чыгу хокукына дистәләгән, йөзгә якын депутат ия. Ә планда бер генә җирлектән дә юньле тәкъдим юк”, – дип шелтәләде Фәрит Мөхәммәтшин һәм бу эш өчен елга бер тапкыр уздырыла торган съездны гына көтәргә кирәк түгел, дип билгеләп үтте. 

Ул шулай ук Татарстан Дәүләт Советындагы комитетлар район һәм шәһәр советлары комитетлары белән тыгыз элемтәдә эшләргә тиеш дигән максат куйды. “Кайчагында алар хәтта бер-берсен белми дә. Барыбыз да бер эшне башкарабыз. Әгәр дә үзара бәйләнеш, элемтә булса, без хакимиятнең дәрәҗәсен тагын да арттырачакбыз, файдасы да күбрәк булачак”, – диде парламент рәисе.

● 23 декабрьдә Татарстан Президенты Рөстәм Миңнеханов Татарстан Дәүләт Советы депутатлары – профиль комитетлары җитәкчеләре белән очрашты.

Очрашу Татарстан Хөкүмәте йортында узды, анда Татарстан Дәүләт Советы Рәисе Фәрит Мөхәммәтшин, аның урынбасарлары Римма Ратникова, Татьяна Ларионова, Юрий Камалтынов, Татарстан Президенты Аппараты Җитәкчесе Әсгать Сәфәров һәм башка рәсми затлар катнашты. 

Рөстәм Миңнеханов үзенең сәламләү сүзендә билгеләп үткәнчә, очрашуны уздырырга Фәрит Мөхәммәтшин тәкъдим иткән. 

Сөйләшүдә республика өчен актуаль мәсьәләләр буенча фикер алышынды, шул исәптән узып баручы елның икътисади күрсәткечләрен йомгаклауга, закон чыгару инициативаларына тукталды. 

Рөстәм Миңнеханов билгеләп үткәнчә, парламент бүген җәмгыятьтә тотрыклылыкны тәэмин итүдә мөһим роль уйный. "Җәмгыятьтә тынычлык, тотрыклылык, татулык – икътисадның киләчәк үсеше нигезе, – диде Рөстәм Миңнеханов. – Бу җәһәттән без законнарга һәм безнең парламентка таянабыз". 

Фәрит Мөхәммәтшин билгеләп үткәнчә, 2016 ел тәмамланып килә, парламентның быелгы 26 декабрьдә булачак соңгы утырышында депутатларның эшенә йомгак ясалачак. Ул парламент эшчәнлеге үзенчәлекләре турында Рөстәм Миңнехановка мәгълүмат биреп, быел 10 утырыш уздырылган, 330 мәсьәлә каралганын искәртте. 

Моннан тыш, парламент җитәкчесе Татарстаннан Россия Дәүләт Думасына сайланган депутатлар белән бергәләп эшләүне көчәйтергә кирәк дип саный. 2017 елда ай саен очрашырга карар кылдык, диде Фәрит Мөхәммәтшин. Аның сүзләренчә, 2016 елда гражданнардан 2618 мөрәҗәгать кергән, 667 кеше шәхсән кабул ителгән. Моннан тыш, Дәүләт Советының рәсми сайтына 700ләп хәбәр кергән, 23 матбугат конференциясе уздырылган. 

Очрашу барышында депутатлар Татарстан Президентына республиканың банк өлкәсендәге хәлләргә, социаль якланмаган халык катламнарын социаль наем шартларында торак белән тәэмин итүгә, сырхауханәләрдә хезмәт күрсәтүләр сыйфатын яхшыртуга һәм тулаем сәламәтлек саклау өлкәсенең һәркем өчен үтемле булуына кагылышлы һәм гражданнардан кергән башка кайбер актуаль сорауларны бирә алды. 

Аерым алганда, "Татфондбанк"ка кагылышлы вазгыятькә кагылышлы сорауга җавап биреп, Рөстәм Миңнеханов белдергәнчә, бүген республикада эш төркеме төзелгән, аңа тиешле ведомстволар вәкилләре кергән, шул исәптән Татарстан Икътисад министрлыгы вәкилләре дә, акча кертүчеләр өчен кайнар линия ачылган. Ул шулай ук искәрткәнчә, "Татфондбанк" клиентларына иминиятләштерелгән акчаларын түләячәк банклар билгеләнгән. 

1400 мең сумнан артмаган һәм дәүләт тарафыннан иминиятләштерелгән суммаларны барысы да алачак, диде Рөстәм Миңнеханов. "Акчалары күбрәк булганнарга кыенрак туры киләчәк. Ничек кенә булмасын, без банкның акча кертүчеләрен ташларга җыенмыйбыз, юридик затлар өчен зыяннарын мөмкин кадәр киметү өчен ташламалы кредитлау юлларын табачакбыз. Бу бик җитди хәл, ул барыбызны да борчый", – диде Рөстәм Миңнеханов.

● 23 декабрьдә Татарстан Дәүләт Советы Рәисе Фәрит Мөхәммәтшин Казанга эшлекле визит белән килгән «Россия – ислам дөньясы» стратегик күзаллау төркеме координаторы Вениамин Попов белән очрашты.

Очрашу барышында яклар Россия Федерациясендә дәүләт милли сәясәтен законнар белән тәэмин итүнең аерым мәсьәләләре, Татарстанда милләтара һәм динара багланышлар буенча фикер алышты. 

Вениамин Попов фикеренчә, Татарстанда тупланган тәҗрибәне Россия Федерациясенең башка субъектларына гына түгел, ә аннан читтә дә трансляцияләү зарур.

● 24 декабрьдә Фәрит Мөхәммәтшин бүген Дагыстан Республикасы Хөкүмәтенең Татарстандагы яңа вәкиллеге җитәкчесе Мөхәммәт Мөслимов белән очрашты. 

«Дагыстан вәкилен Татарстанга җибәрү карары безнең икътисади элемтәләрне үстерүдә бик әһәмиятле», – дип шәрехләде Фәрит Мөхәммәтшин, дип җиткерә Татарстан Дәүләт Советы матбугат хезмәте. 

Парламент башлыгы шулай ук Мөслимовны республикада үтүче чараларда, шул исәптән Казанда 2017 елның 15 апрелендә узачак Татарстан халыклары съездында катнашырга чакырды. Съездда республикада яшәүче 170ләп милләт вәкиле катнашуы ниятләнә. 

Мөхәммәт Мөслимов үз чиратында Татарстан белән нәтиҗәле һәм ныклы элемтәләрнең Дагыстан өчен бик мөһим булуын җиткерде.

● 26 декабрьдә Татарстан Республикасы Дәүләт Советының егерме дүртенче утырышы булып узды. Сессия эшедә Татарстан Республикасы Президенты Рөстәм Миңнеханов, Дәүләт Киңәшчесе Минтимер Шәймиев, Россия Дәүләт Думасы депутатлары, республика министрлыклары һәм ведомстволары җитәкчеләре катнашты. Утырышны Дәүләт Советы Рәисе Фәрит Мөхәммәтшин алып барды. 

Утырыш Кара диңгез өстендә казага очраган Россия Саклану министрлыгының ТУ-154 самолетында һәлак булучыларны искә алып игълан ителгән бер минутлык тынлык белән башланды. Бу фаҗига 92 кешенең гомерен өзде. “Без һәлак булган пассажирларның һәм самолетның экипаж әгъзаларының туганнарының һәм якыннарының кайгысын уртаклашабыз”, - диде Дәүләт Советы Рәисе Фәрит Мөхәммәтшин. 

Бу – узып баручы елда соңгы утырыш. Президиум депутатлар каравына 21 мәсьәлә тәкъдим иткән иде. Көн тәртибен тикшерү барышында профиль комитетлары рәисләре Шакир Яһүдин, Леонид Якунин, Светлана Захарова һәм Альберт Хәбибуллин өстәмә мәсьәләләр кертү тәкъдиме белән чыктылар. 
Татарстан Республикасының 2016 елга булган бюджетына үзгәрешләр кертелү хакында мәгълүм булды. Бу хакта бүген Татарстан Дәүләт Советы депутатларының 24 нче утырышы барышында республиканың финанс министры Радик Гайзатуллин хәбәр итте һәм моңа бәйле закон проекты кабул ителде. Аның сүзләренә караганда, 2016 елда бюджет кертемнәре 14 миллиард 565 миллион сумга, чыгымнары 14 миллиард 314 миллион сумга арта. Бюджет кытлыгы исә 251 миллион сумга кими һәм 7 миллиард 347 миллион сум тәшкил итә. 

Министр сүзләренә караганда, кертемнәрнең 13 миллиард сумнан артыгы салым һәм салым булмаган кертемнәр. Табыш алудан кергән салым керемнәре, мисал өчен, 5 миллиард сумнан артык, алкоголь продукциясен сату буенча акцизлар кереме шулай ук 5 миллиард сумнан артып китә. 

Чыгымнарның күп өлеше автомобиль юлларын капиталь төзекләндерү һәм төзүгә китәчәк. Бу юнәлешкә 6 миллиард сум акча артыграк таләп ителгән. Парк һәм скверларны тәртипкә китерүгә 2 миллиард сумга акча күбрәк тотылган. 

Депутатлар сорауларына җавап биреп, Радик Гайзатуллин Татарстан бюджет кытлыгының ябылачагы хакында да хәбәр итте. 

Депутатларны файдалы казылмалар чыгаруга салымнарның артуы нәтиҗәсендә республика бюджеты нинди чыгымнар кичерәчәге кызыксындырды. Әлеге мәсьәлә буенча Татарстан Президенты Рөстәм Миңнеханов үз фикерен җиткерде. 

 “Киләсе елдан файдалы казылмалар чыгаруга салымнар бер процентка артачак. Бу карар бер яклы гына кабул ителде, төбәкләр белән килешү булмады. Яхшы эшләгән төбәкләрне федераль субсидияләрдән мәхрүм итү — бу бөтенләй акылсызлык. Ил кая бара? Ник без федераль программаларда катнаша алмыйбыз? Бу мәсьәлә бик аз, 10-12 төбәккә генә кагыла, әмма болай эшләргә ярамый. Билгеле инде, дотацияле төбәкләргә ярдәм итәргә кирәк. Әмма болай түгел”, - диде Рөстәм Миңнеханов. Ул шулай ук Мәскәү, Ханты-Мансийск, Санкт-Петербург, Татарстанның бик зур акчалар югалтуын билгеләп, җитәкчеләр сайлаган юлның бу иң җиңеле икәнен әйтте.
"Татфондбанк" белән килеп туган хәл Татарстан Хөкүмәте контроленә алынган. Бүген Татарстан Дәүләт Советының 24 нче утырышында республика Президенты Рөстәм Миңнеханов шулай дип белдерде. 

Татарстанда килеп туган бу вәзгыятьнең бик четрекле булуын ассызыклап, республика җитәкчесе "Татфондбанк"та кертемнәре булган физик затлар һәм шәхси эшмәкәрләргә ярдәм күрсәтеләчәген әйтте. “Бик күп физик затлар, бизнес вәкилләре, шул исәптән эре оешмалар да зыян күрде. Физик затларга һәм шәхси эшмәкәрләргә килгәндә, анда 55 миллиард сум хакында сүз бара. Бу мәсьәлә хәл ителгән, алар якланган”, - диде Рөстәм Миңнеханов. 

Ул шулай ук кече бизнес вәкилләренә ярдәм итү юллары булуын да билгеләп үтте. 

“Кече бизнеска килгәндә — инструмент бар. Без бүген 1 миллиард сум күләмендәге ресурсларны юнәлдерәчәкбез һәм бүгеннән алып әлеге юнәлештә эшләячәкбез”, - диде Президент һәм эре бизнес вәкилләренә ярдәм иткәндә Татарстан Дәүләт гарантиясе фонды акчалары файдаланылачагын билгеләп үтте. 

“Зыян күргән эшмәкәрләрнең проектларын икенче елга булган кече һәм урта эшмәкәрлеккә ярдәм итү программасына кертәчәкбез. Барлык механизмнар да җәлеп ителеп, мөмкин булган кадәр барысын да эшләячәкбез. Үзәк банк белән эш алып барыла. Мондый карарларны тиз генә кабул ителмәве билгеле инде. Без биш банкны билгеләдек, аларны ресурслар белән ныгыттык”, - дип белдерде Рөстәм Миңнеханов. 

Ул шулай ук “Ак Барс” банкның вәкаләтле булуын һәм финанс ресурсларының җитәрлек икәнен искәртте.
Дәүләт, гражданлык һәм муниципаль хезмәттә булучыларның пенсиягә чыгуы өчен эш стажы күләме арттырылды. Моңа бәйле закон проекты бүген Татарстан Дәүләт Советының 24 нче утырышында кабул итте. 

Моңа кадәр дәүләт, гражданлык һәм муниципаль хезмәттә булучылар пенсиягә чыкканда эш стажы 15 ел булырга тиеш иде, хәзер исә бу срок 20 елга кадәр озайтылды. 

Шул ук вакытта, күчеш чоры билгеләнә һәм 15 елдан 20 елга күчү акрынлап, ел саен 0,5 елга арттыру хисабына үсәчәк. Шул сәбәпле, 20 ел стаж булу шарты 2026 елда тулысынча гамәлгә ашырыла башлаячак. 

Моннан тыш, дәүләт хезмәтендә булучыларның пенсия яше дә 60 яшьтән 65 яшькә кадәр арттырыла.
Татарстан Дәүләт Советында Татарстан Республикасы Премьер-министры урынбасары — мәгариф һәм фән министры Энгель Фәттахов чыгыш ясады. Аның докладыннан соң депутатлар үзләрен кызыксындырган сорауларга җавап алды. Татарстан парламенты җитәкчесе Фәрит Мөхәммәтшин да үз фикерен җиткерде. 

 “Мәктәпнең белем бирү буенча гына хезмәт күрсәтмәвен министрлык аңлады. Мәктәп тагын бер зур роль уйный — ул тәрбия бирә. Укытучы авылда да, шәһәрдә дә үзенең яшәү рәвеше, сөйләшүе, эшләре белән үрнәк булган”, - диде Фәрит Мөхәммәтшин. 

Ул шулай ук укучылар һәм укытучылар арасында булган каршылыкларга да тукталды. “Мин катнашкан кайбер җыелышларда әйтүләренчә, мондый каршылыклар күбрәк өлкән сыйныфларда укучылар белән килеп чыга. Әмма 1-2 сыйныф укучылары арасында да укытучы сәясәтенә каршы килү очраклары бар”, - диде ул һәм министрга әлеге мәсьәләне игътибарга алырга сорады. 

“Депутатларның барысы да мәгариф мәсьәләләренең кичә дә, бүген дә, иң мөһиме киләчәктә дә булуын яхшы аңлый. Бу өлкәдә борчылулар бар. Никтер без моңа кадәр булган белем бирү системасыннан нәтиҗә биргән әйберләрне, яңартып, алырга кыенсынабыз”, - дигән фикер җиткерде парламент җитәкчесе.

● 26 декабрьдә Татарстан Дәүләт Советы Рәисе Фәрит Мөхәммәтшин, Казанда “Ел җитәкчесе-2016” конкурсы җиңүчеләрен бүләкләү тантанасында, “Җәмәгать киңлекләре химаячеләре” номинациясендә җиңүчеләрне тәбрикләде. 

2015 елда Парк һәм скверлар елы, 2016 елда Су саклау зоналары елы кысаларында, Татарстанда халык өчен уңайлы ял урыннарын булдыруга ирешелде. Ике ел эчендә республикада 184 ял урыны барлыкка килде, киләсе елда алар тагын да артачак. 2017 елның Татарстан Президенты Рөстәм Миңнеханов тарафыннан Экология һәм җәмәгать киңлекләре елы буларак игълан ителүе дә моңа этәргеч бирәчәк. 

Фәрит Мөхәммәтшин шәһәр мохите объектларын булдыруга үзләреннән зур өлеш кертүче предприятие һәм оешма җитәкчеләрен бүләкләде. “Социаль-икътисади үсешнең төп күрсәткечләре, казанышлар, чыннан да, зур горурлык уята. Билгеле, монда безнең Татарстанның эш сөючән халкының, барлык тармакларда җитәкчеләрнең булдыклылыгының өлеше зур”, - дип, ул санкцияләр, нефтькә бәя төшү, кискен конкуренция шартларында да татарстанлыларның елны уңышлы тәмамлавын билгеләп узды. 

“Безнең җитәкчеләр предприятиеләр белән идарә итеп кенә калмый, эшчәнлегенең социаль юнәлешен дә тәэмин итә. Салымнар түләнгән, димәк, безгә шикаять юк дип тормый. Һәркем күңел өчен, кешеләр өчен нәрсәдер эшләргә омтыла”, - дип белдерде Фәрит Мөхәммәтшин. 

Парламент рәисе әйтүенчә, федераль казнадан Татарстанга күп акча күчә дип көнләшеп караучылар бар. Тик, Фәрит Мөхәммәтшин әйтүенчә, Татарстан алып кына калмый, ул үзе дә федераль бюджетка шактый акча кертә, биргән акчаны дөрес максатларда сарыф итә белә. Ул 45 мең урынлык стадион төзү буенча да Казанның башкалардан өлгеррәк булуын билгеләп узды. Санкт-Петербург, Самара, Саранск әле төзү стадиясендә генә. “Бездә проектлаучылар да, төзүчеләр дә шәп. Мин Мәскәүдә: “Коллегалар, безнең республикага көнләшеп карарга кирәкми”, дидем. Төзелгән объектларны тәэмин итеп тору өчен республиканың өстәмә акчалары җитәрлек кулланыла. Бу чыгымнар республиканың бүгенгесе һәм киләчәге өчен”, - дип искәртте Фәрит Мөхәммәтшин. 

Татарстан парламенты җитәкчесе 13 кешегә “Җәмәгать киңлекләре химаячесе” дипломнарын тапшырды.
● 26 декабрьдә матбугат конференциясендә парламентның 2016 елдагы эшчәнлегенә йомгак ясаганда, Фәрит Мөхәммәтшинның иң беренче сүзе шундыйрак иде: “Сезне исән-сау күрүемә, бергә булуыбызга бик шатмын”, – диде ул, парламентта эшләүче журналистларга. Күңелдән генә без дә “шөкер” дидек. 

Соңгы елларда тормыш шатлык-куанычлардан ташып тормый, күңелгә шом салырлык вакыйгалар әледән-әле булып тора. ФәритМөхәммәтшин әйтмешли, 2016 ел да бик гади булмады, әмма Татарстан бөтен авырлыкларны фәкать эш белән җиңәргә өйрәнде. Икътисадның күп кенә тармаклары буенча әкрен-әкрен үсешкә бару – шуңа бер дәлил. 

Дәүләт Советы эшчәнлегенә килгәндә, аның абруе елдан-ел үсә бара. Россиянекеннән алда, иң буталчык елларда кабул ителгән Конституциябез үзенең яшәргә сәләтле икәнен раслап килә. “Чирек гасырга якын вакыт эчендә аңа әллә ни үзгәрешләр кертелмәде, димәк, алдагысын алдан күрә белгәнбез”, – диде Фәрит Мөхәммәтшин. Шул ук вакытта ул Конституциягә игътибар кимүен, үз вәкаләтләребезне һәм хокукларыбызны белеп бетермә­вебез турында да әйтте. Димәк, “ликбез” мәктәптән башланып, югары уку йортларында да, хезмәт урыннарында да дәвам итәргә тиеш. 

Парламент рәисе законнар чыгаруга бәйле мәсьәләләргә аерым тукталды. Бер караганда, эш әйбәт бара кебек. Быел парламент 10 утырыш уздырып, 99 закон проекты кабул иткән, шуның 17 се – “базовый” – төп закон, ягъни гамәлдәге законнарга үзгәреш-төзәтмә кертү генә түгел. Әмма, яшәешебезнең барлык өл­кәләрендә үзара мөнәсәбәтләрне көйләү өчен хокукый нигез һаман җитми икән әле. Ф.Мөхәммәтшин әйтүенчә, бүген 1068 субъект закон чыгару эшендә катнаша ала. 

Әмма, закон проектлары, нигездә, Президенттан, Хөкүмәттән һәм депутатлардан керә. Ә калганнары? Калганнары читтән карап тора булып чыга инде. Бигрәк тә, муниципаль дәрәҗәдәге депутат­ларның эшчәнлегеннән бик үк канәгать түгел иде парламент рәисе. Җирле проблемалар җентекләп өйрәнелеп, закон нигезендә хәл ителергә тиеш. Бу урында бер кызыклы гына хәл кү­зәтелә. Бер яктан, “законнар кыры” инде шактый чүпләнгән. Шул ук вакытта, әлеге “кыр”да законнар саны елдан-ел арта бара. Бу аңлашыла да, чөнки, җәмгыятьтәге үзгәрешләр, кеше хезмәтенең үзенчәлекләре нәтиҗәсендә килеп туган мөнәсәбәтләр яңа законнар белән көйләнергә тиеш. 

Димәк, депутатлар инде заман белән бергә атларга гына түгел, заманны узып та эшләргә тиеш. Ф.Мөхәммәтшинның барлык дәрә­җәдәге депутатларны тагын да актив булырга чакыруы әнә шуны аңлата иде. 

Парламент рәисе мәгариф системасына күптән үзгәрешләр кертү кирәклеге турында да әйтте. “Без, белем бирү белән мавыгып, тәрбия мәсьәләләрен бөтенләй онытып җибәрдек”, – диде ул һәм укытучы белән укучы арасындагы, балаларның үзара мөнәсә­бәтләрендәге тискәре якларны искә төшерде. Рухи ярлылык бер генә җәмгыятьне дә үсешкә китерә алмый. Мәгарифкә технократларча гына карамаска кирәк. Фәрит әфәнде кеше тәрбияләүдә гаиләнең роле кими баруга да борчылып сөйләде, совет чорында гаиләнең, ата-ананың мәктәп белән бергә җитәк­ләшеп дигәндәй эшләвен искә төшерде һәм һәр заманның иң яхшы якларын онытмаска иде, безгә рухи бай, зыялы яшь буын кирәк, диде. Үз тарихын ватып-җимереп, аннан соң җиң сызганып торгызу белән шөгыльләнеп яшәгән ил беркайчан да мантый алмый инде ул. 

Шөкер, без күп кенә рухи кыйммәтләребезне саклап-үстереп киләбез әле. Татарстан халыклары арасындагы дусларча мөнәсәбәтләр – шуларның иң кадерлеләреннән берсе. Бүгенге тотрыксыз, буталчык заманда милләтара, динара мөнәсәбәтләрнең кадере тагын да арта. Киләсе елда, 15 апрельдә бездә Татарстан халыклары корылтае узачак. Кайбер төбәкләрнең үз халыкларын җыеп сөйләшергә кыюлыгы җитми, ә без бу адымга барабыз, диде Фәрит әфәнде. 

Бу республика тормышында бик зур вакыйга булырга охшаган. Ызгышлы йортта бәрәкәт булмый бит ул. Һәр җәмгыятьне иң авыр вакытларда да халыкларның дуслыгы-бердәмлеге коткарып килде һәм шулай булачак та. 

Очрашу ахырында Ф.Мөхәммәтшин Татарстан халкына иң изге теләкләрен юллап: “Инде бу кадәресен яшәдек, киләчәк тагын да матуррак булсын!” – дигән иде. Ул Яңа ел теләкләрен иң ихлас, иң изге дип саный. Чөнки, Яңа ел – сәясиләштерелмәгән бердәнбер бәйрәм. Димәк, әйтелгән һәр сүз – күңел авазы.

● 28 декабрьдә Дәүләт Советының КПРФ фракциясе җитәкчесе Хафиз Миргалимов Республиканың махсуслашкан балалар йортында тәрбияләнүче сабыйларны тәбрикләде.

Депутат  балаларга Яңа ел бүләкләре тапшырды, аларга сәламәтлек, шатлык-куанычлар, Яңа елда үз гаиләләре  табылуын теләде.

● 29 декабрьдә Яңа Чишмә районында Балалар сәнгать мәктәбе һәм ЗАГС хезмәтенең яңа бинасы ачылды. Тантанада Татарстан Дәүләт Советы рәисе Фәрит Мөхәммәтшин катнашты.

Яңа бина авыл районнарын үстерү буенча президент программасы буенча, республика бюджеты һәм “Татнефть” компаниясе акчаларына төзелгән.

Фәрит Мөхәммәтшин Яңа Чишмә районы башлыгы белән берлектә ЗАГС бинасын карады. Бу көнне биредә бриллиант туйларын бәйрәм иткән Нина һәм Григорий Быковларны һәм күпбалалы Яковлевлар гаиләсен хөрмәтләделәр. 

Республика парламенты рәисе фикеренчә, Яңа Чишмә Яңа елга зур бүләк алды. “Яңа Чишмә районы шундый социаль объектларга лаеклы, – дип белдерде ул. – ЗАГС ның яңа бинасын чын мәгънәсендә никахлашу сарае дип атарга була, ул районда гаилә традицияләрен үстерүгә өлеш кертсен”.

Фәрит Мөхәммәтшин сәнгать мәктәбенең кабинетларын һәм сыйныфларын да карап чыкты, укучылар һәм мөгаллимнәр белән аралашты. Сәнгать мәктәбе җирле талантларны үстерүгә ярдәм итәр, дип өметләнүен әйтте. “Бу күркәм мәктәп кешеләргә кайда яшәүләренә карамастан, төрле яклап үсешенә мөмкинлекләр тудырган президент программаларының тормышка ашырылуын дәлилли. Татарстанда социаль әһәмияткә ия утызлап программа эшли. Яңа Чишмә балалар сәнгать мәктәбендә укыган балалар районда гына түгел, республика, Бөтенроссия бәйге һәм фестивальләрендә дә лаеклы чыгыш ясар дип ышанам”, – диде Фәрит Мөхәммәтшин.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

